
উগ্রচণ্ডা মূর্ত্তি আমি ধরি ততক্ষণ।”

বিদায় হইলা পদ্মা নমি গিরিজায়।

অন্তর্হিতা হৈলা গোরী সহসা অমনি;

নিবিলা সহসা যেন গৃহের প্রদীপ;—

নিষ্প্রভ হইল মরি হিমাচল দেশ!

বিস্মিত হইয়া মুণ্ড কহে তবে মনে;—

"কোথা গেল বামা, ছিল এখনি যে হেথা?

উঠিলা পর্ব্বতে ত্বরা; চাহিতে লাগিলা

চারিদিকে; না পাইলা দেখিতে কিছুই।

কহে মনে মনে তবে;—"মায়াবিনী সত্য,

হবে বুঝি এ ভামিনী, নৈলে গেল চলি

ইহারি মধ্যেতে কোথা; সংসার হতেছে

দৃষ্টি মোর। কি বলিব, শুধিবে আমারে

যবে দৈত্যকুলপতি—দেখি বীরবর,

কি ফল লভিলা করি যুদ্ধ আড়ম্বর।

কি বলিব তবে আমি?—হারায়েছি তারে?—

চোখে ধূলি দিয়ে মোর পলায়েছে বামা?—

হাসিবে যে দৈত্যকুল, হাসিবে বাসব

সমস্ত দেবের সহ; হাসিবে জগৎ!

বিষাদে বদন হেট করিলা বলীন্দ্র।

শুনিলা অমনি রব ঘোর স্বন্ স্বন্

আসিছে প্রলয় ঝড় যেন তোড় পাড়ে।

